
Pengajaran Dari Sunnah Bagi Perancangan Harta 

Sidang Jumaat yang dirahmati Allah sekalian,
Marilah kita bertakwa kepada Allah s.w.t. Tunaikan segala kewajipan-Nya. Jauhilah segala larangan-Nya. Terapkanlah kesedaran takwa, termasuk dalam hal-hal yang berkaitan dengan kewangan dan harta. Mudah-mudahan Allah s.w.t akan membukakan pintu-pintu rezeki dari sumber yang tidak diduga bagi mereka yang bertakwa dengan sebenar-benarnya.
Sidang Jumaat yang dirahmati Allah,

Kita teruskan pada hari ini dengan satu lagi kisah teladan, dengan kali ini daripada Sunnah Rasulullah s.a.w. Mudah-mudahan ia dapat memberikan manfaat untuk kita pada hari Jumaat yang penuh berkah ini.  

Marilah kita hayati bersama petikan sebuah hadith Rasulullah s.a.w. yang diriwayatkan melalui Abu Hurairah r.a., di mana disebutkan bahawa seorang petani pernah ditanya oleh seorang lelaki, apakah perkara yang sedang dilakukannya, maka beliau menjawab:  

“…Adapun kamu menanyakan semacam ini, kerana sesungguhnya aku selalu melihat - memperhatikan benar-benar - jumlah hasil yang keluar dari kebun ini. Kemudian aku bersedekah dengan sepertiganya, aku makan bersama keluarga dengan sepertiganya dan aku kembalikan pada kebun yang sepertiganya pula - untuk bibit-bibitnya”. Hadith riwayat imam Muslim.
Melalui hadith ini, kita dapat melihat bagaimana Rasulullah s.a.w. mempunyai visi yang amat luas dan berpandangan jauh demi kesejahteraan umatnya. Walaupun kisah ini hanya melibatkan seorang petani, namun apa yang disampaikan pada hadith ini mampu memberi kesan besar dalam kehidupan setiap dari kita.  
Antara pengajaran penting dalam hadith ini ialah:
Pertama - Keperluan  membuat perancangan harta.  
Sikap merancang perbelanjaan bagi setiap pendapatan yang diterima perlu wujud dalam diri setiap Muslim, lebih-lebih lagi pada setiap ketua keluarga. Tanpa perancangan kewangan yang bijak, kehidupan seseorang individu atau keluarga akan terjejas dan memberikan kesan buruk pada diri sendiri atau tanggungannya.
Dengan perancangan kewangan yang baik, seseorang itu bukan sahaja mampu hidup sempurna, tetapi juga dapat memastikan keperluan asas keluarga terjamin, mempunyai simpanan yang mencukupi, selain mampu mengagihkan simpanan untuk bersedekah dan beramal jariah. 

Selain itu, kebijaksanaan memberi keutamaan dalam perbelanjaan juga penting, seperti mengagihkan keperluan bagi perbelanjaan keluarga terlebih dahulu, sebelum membelanjakan bagi urusan lain, walaupun  dalam perkara sedekah. 
Ketahuilah, apabila sebuah unit keluarga itu kukuh dan stabil, ia akan memberi kesan kepada masyarakat secara umum, dan membantu ke arah mewujudkan masyarakat Islam yang mantap serta menyumbang ke arah kemajuan negara. 
Kedua - Menyemai semangat memberi pada masyarakat Islam.  
Islam sentiasa menggalakkan penganutnya untuk membantu mereka yang memerlukan melalui zakat, sedekah dan lain-lain. Bayangkan ganjaran orang yang menyumbangkan hartanya pada jalan Allah, yang digandakan pahalanya oleh Allah s.w.t  sehingga 700 kali ganda.  Firman Allah s.w.t. dalam surah al-Baqarah ayat 261:

Ertinya: “Bandingan orang-orang yang membelanjakan hartanya pada jalan Allah, ialah sama seperti sebiji benih yang tumbuh menerbitkan tujuh tangkai; tiap-tiap tangkai itu pula mengandungi seratus biji. Dan Allah akan melipat gandakan pahala bagi sesiapa yang dikehendaki-Nya, dan Allah Maha Luas kurnia-Nya, lagi meliputi ilmu pengetahuan-Nya.”

Ketahuilah, nilai yang dipupuk hasil dari semangat memberi kepada mereka yang memerlukan, akan menjamin kestabilan ekonomi masyarakat serta menjamin tiada anggota masyararat yang tertinggal atau tersingkir bagi mendapatkan hak dan keperluan asas dalam kehidupan. 
Semangat menyumbang juga akan membentuk keadilan sosial serta membasmi kemiskinan, ini seterusnya akan merapatkan jurang bagi taraf hidup dalam sesebuah masyarakat.  
Bagi memastikan ini berlaku, maka kita perlu memastikan agar setiap keluarga tidak dinafikan haknya dalam mendapatkan keperluan asas, ini termasuklah dalam urusan pendidikan mahupun skim-skim tertentu bagi mempertingkatkan pendapatan keluarga.  
Ketiga - Melabur bagi keperluan masa hadapan. 
Melalui hadith ini, pelaburan bagi masa hadapan merupakan sebahagian dari ajaran Sunnah Rasulullah s.a.w., tidak kiralah sama ada ianya bagi modal pusingan perniagaan, atau simpanan bagi masa depan ketika kita memerlukan seperti urusan perubatan mahupun bagi simpanan pada hari tua kelak.
Malah jika kesemua dari kita, mampu melaksanakan segala apa yang diajarkan oleh Sunnah Rasulullah ini, maka tidak mustahil kita mampu menjadi model masyarakat contoh dan disegani oleh masyarakat lain. 
Saudaraku sekalian,
Marilah sama-sama kita mengamalkan perancangan kewangan sebagaimana yang dianjurkan oleh Sunnah Rasulullah s.a.w. Dengan ini faedahnya bukan sahaja dirasakan oleh diri sendiri atau pun keluarga, bahkan kesan positif ini dapat ditebarkan sehingga dirasakan juga oleh masyarakat sekeliling. Itulah ajaran Islam yang sebenar, agama yang membawa rahmat untuk seluruh alam. 

menjadi seorang yang bermanfaat dalam masyarakat serta

mampu menyahut cabaran ketabahan dan kebijaksanaan
Akhimya masyarakat Islam menjaci masyarakat contoh pada

yang lain

